
Шомырт чәчкәседәй саф мәхәббәт
(Хәсән Туфан һәм Луиза Салиәскәровага багышлана)

Өзелер хәлгә җиткән гомеремне син

Җаның белән ялгагансың ич!

Хәсән туфан

Мәхәббәт. Кеше тормышын аннан башка күз алдына китерү дә кыен. Аның өчен адәм балалары гомерләрен дә кызганмаганнар. Ул кеше яшәешенең нигезен тәшкил итә. Аннан башка яшәүнең яме, тормышның мәгънәсе дә булмас иде. Гап-гади кешеләр дә, бөек акыл ияләре дә мәхәббәткә мәдхия җырлаганнар. Гасырлардан гасырларга, җырлардан җырларга күчкән Таһир-Зөһрә, Ләйлә-Мәҗнүн, Хөсрәү-Ширин, Галиябану-Хәлил мәхәббәте турында укып ләззәтләнмәгән кеше бар микән бу дөньяда? Юктыр, мөгаен. Мәхәббәтнең гүзәл мизгелләрен, сөю назын һәм газабын үз башыннан кичермәгән кешене тулы бәхетле дип атап та булмыйдыр ул. Бу турыда шагыйрьләр бөек поэмалар иҗат иткәннәр, язучылар калын-калын романнар язганнар, драматурглар кулыннан “Таһир һәм Зөһрә”, “Галиябану”, “Ромео һәм Джульета” кебек шедеврлар туган. Күпме генә язсалар да, бу тема беркайчан да саекмас, чөнки һәр буын аны үзенчә яңарта бара, легендага әйләнгән мәхәббәт кыйссалары барлыкка килә. Гап-гади җир кешеләре мәхәббәте тагын да көчлерәк буладыр, мөгаен. Җырларда җырланмаса да, легенда итеп сөйләрлек мәхәббәт һәм тормыш газаплары кичергән затларыбыз бар икән безнең. Хәсән Туфан һәм Луиза Салиәскарова әнә шундый шәхесләрдән саналалар. Мәхәббәтнең бөек көче турында сөйләгәндә, Хәсән Туфан һәм Луиза Салиәскәрованың ак чәчкәдәй саф сөюләрен, бу фани дөньядан киткәнче, бер-берсенә карата тугрылык саклап яшәүләрен искә аласым килә. Михнәт тулы тормышларында аларга саф сөю хисләре яшәүгә көч һәм дәрт-дәрман биргән. Мәхәббәтне изгеләштереп яшәгәннәр алар. Хәер, Хәсән Туфанны үзе исән чакта ук “изге кеше” дип атаганнар. Андый кешенең сөюе дә башкача була алмый торгандыр инде. Луиза Салиәскәрованы белгән кешеләр дә, Хәсәненә эшләгән игелекләрен күреп, аңа соклана торган булганнар. Бу ике затның тормышында да җырларда җырланырлык, әкият итеп сөйләнерлек эчкерсез, гади, әмма тирән мәгънәле сөю, кешелекле мәхәббәт зур урын алып торган. Бу тема беркайчан да актуальлеген югалтмаячак, бигрәк тә халыкка билгеле булган шәхесләргә бәйле булганы, чөнки ул зур тәрбия чыганагы булып тора.
Хәсән Туфан һәм Луиза Салиәскәрова турында әдәбият дәреслекләрендә кыскача әйтеп кенә кителә. Бу ике зат турында зурдан кубып сөйләнгән материаллар юк. Миндә алар турында өйрәнү теләге туды.
Очраклы рәвештә быел миңа Мәсгуд Гайнетдинов исемле галимнең өр-яңа хезмәтләре белән танышырга туры килде. Ул 1972 елда Казан университетында аспирантура тәмамлап, иң элек – кандидатлык, 2000 елда докторлык диссертацияләрен яклап, бүгенге көндә Галимҗан Ибраһимов исемендәге Тел, әдәбият һәм тарих институтында фәнни эшен дәвам итә. Мин аның өендә булдым, озак кына сөйләшеп утырдык. Хәсән Туфанны күреп белгән һәм аның турында диссертация дә язган икән ул. Шагыйрь турында гаҗәеп күп материаллар тупладым. Бигрәк тә аның исемен Гаяз Исхакый исеме белән бәйләп сөйләнгәннәре зур игътибарга лаек. Галим олы яшьтә, 1929 елгы. Казанда Фучик урамындагы бер бүлмәле салкын, әмма китап тулы фатирында яши. Хәсән Туфан турында әле моңа кадәр берәүгә дә билгеле булмаган материалларын бастыру белән шөгыльләнә. Соңгы китабы “Без белмәгән Туфан” дип атала. Бу китабында ул Туфан турында кызыклы материаллар биргән. Аның Һади Такташ, Гадел Кутуй белән дуслыкларын чагылдырган материаллардан тыш, Туфанның төрле еллардагы сәяхәтләре белән бәйле вакыйгалар, истәлекләр дә бар анда. Мәсгуд Гайнетдин Хәсән Туфанны исән чагында күреп белгән, аның үзе турында сөйләгәннәрен язып алган. Галимнең бу хезмәте аша мин Туфанның яшьли сөйгән яры Луиза Салиәскәрова турында да күп нәрсә белә алдым. Шуннан соң алар турында язу теләге туды, мин материаллар туплауны дәвам иттем. 
Хәсән Туфанны бик яхшы белүче, аның Себер сөргенендә яшәгән еллары турында бай материал туплаучы икенче кеше – Рафаэль Мостафин. Шуңа күрә аның “Иң авыр елларда” исемле тикшеренү эше дә кыйммәтле чыганакларның берсенә әйләнде.
Шагыйрьнең сеңелесе Мөнҗия Таһирова 1961 елдан Хәсән абыйсын тәрбияләп, Казанда яшәгән. Башта алар Хәсән абыйсының Маяковский урамындагы, аннан соң Вишневский урамындагы фатирында яшәгәннәр. Мөнҗия апаның “Саклыйсы иде” истәлек мәкаләсеннән дә күп яңалыклар белдем. Аның мәкаләсе аша мин Хәсән Туфан һәм Луиза Салиәскәрованың беренче танышулары турында мәгълүмат алдым.
Шагыйрә Клара Булатованың “Җырлы чаклар” исемле истәлеге дә шактый кызыклы. Аның белән Хәсән Туфан арасында берара мәхәббәт уты кабынып алган. Хәсән абый аны Тәнәкә исеме белән атап йөрткән, ә Клара Булатова аның үзен Искәндәр дип атаган. Аларның дуслыклары шул мавыгудан узмаган, чөнки Хәсән Туфан Луизасын оныта алмаган.
Хәсән Туфанны Көнчыгыш педагогия институтында укыган елларыннан ук белгән тагын бер кеше булган. Ул – Габделхак Кудашев. Аның “Хәсән Туфан – студент” исемле истәлек язмаларыннан да күп нәрсә белергә була. 
Аккош күле буенда Туфанннар дачасы янәшәсендә генә яшәгән Гомәр Бәширов та аның турында “Чәчәкләрдә төсе калды...” истәлеген язган. Мондый истәлекле язмаларның барысы да игътибарга лаек. 
Туфан белән Луиза беренче тапкыр Лысьва шәһәрендә танышалар һәм бер-берсенә гашыйк булалар. Шактый еллар үткәч, бу турыда Хәсән Туфанның сеңелесе (олы абыйсының кызы) Мөнҗия яза. Ул Хәсән абыйсының яшь чагын бик яхшы белгән. Үзенең истәлекләрендә болай дип язган: “Хәсән абый әле Лысьвада. Кояш яңа баеган. Без, балалар, буа тирәсендә уйнап йөрибез. Шәһәр яшьләре көймәдә. Су өстеннән мандолина тавышы бик матур ишетелә. Кызлардан берәү чиртә. Аңа Хәсән абыйның скрипкасы кушыла. Яшьтер, чибәрдер үзе... Кызлар аһ итеп йөри иде аның өчен, миннән дә сораштыралар иде”.
Менә шундый көннәрнең берсендә ул Луиза белән таныша. Кызның озын толымнары, җыр-моңга гашыйк булуы, ә киләчәктә театр артисткасы булырга теләве Хәсәнне дә битараф калдырмагандыр, мөгаен. Луизаның мулла кушкан исеме Гайникамал булса да, комсомолда торган вакытта ул үзен Луиза дип йөртә башлый. Әти-әнисе үлгән бу кыз дүрт туганы белән бергә ятимнәр өлешенә тигән авырлыкларны кичереп гомер итә. Тиздән энеләрен-сеңелләрен приютка бирәләр. Гайникамал-Луиза 1924 елда Хәсән Туфан белән бергә Казанга килә. Ике арада мәхәббәт бөреләнә башлый, тик алар әлегә гаилә корып яшәргә ашыкмыйлар. Тиздән Хәсән Туфан Кавказ, Урта Азия якларына сәяхәткә чыгып китә. Бу 1928-1930 еллар була. Аннан кайткач, Көнчыгыш педагогия институтында укый башлый. Шул чакта ул Гадел Кутуй белән дә дуслаша. Алар бер бүлмәдә торалар. “Хәсән белән Кутуйның холык-фигыльләрендә аерма бар иде. Кутуй һәрвакыт шат, көләч йөзле, тиз уйлый, тиз эшли, уен-көлке, шаян сүзләр сөйләргә ярата, ә Хәсән... гаять салмак, уйчан, уйлап сөйли, уйлап эшли, уен-көлке сөйләргә яратмый,” – дип язган алар белән бергә укыган Габделхак Кудашев. Хәсән Туфан тиздән Гадел Кутуйның дусты Һади Такташ белән дә дуслаша. “Хәсән Туфан үзләренең өчесе дә бер атнада өйләнергә киңәшләшкәннәре турында сөйли иде,” – дип искә ала Мәсгуд Гайнетдинов. Галим бу турыда Туфанның үз авызыннан ишеткәннәрен кабатлый. Беренче булып Һ. Такташ, аннан соң Г. Кутуй өйләнә. Хәсән Туфан Луизаның укып бетергәнен көтәргә тиеш була. Ул институтта озак укымый, Бишбалтадагы татар мәктәбендә укыта башлый. Заманының атаклы шәхесе саналган мәктәп директоры Габдрахман Рәфиковларда тора. Луиза рабфакта укып йөри, соңрак, Хәсән киңәшен тотып, театр техникумына керә: артистка булырга әзерләнә. Хәсән белән Луиза кабат ныклап очраша башлыйлар. Бергә укыган дусты Габделхак Кудашев алар арасындагы матур мөнәсәбәт турында мондый истәлекләр калдырган: “Крестьян йортында (хәзерге “Совет” кунакханәсе) торган вакытта Хәсән янына кечкенә гәүдәле, ачык йөзле, гаять хәрәкәтчән Луиза Салиәскәрова дигән кыз килеп йөри иде. Бу кызны Хәсән ачык йөз белән каршы ала, аның белән туганнарча мөгамәлә итә, аны чәй белән сыйлый , чәйдән соң озата да чыга иде... Билгеле булганча, соңыннан алар өйләнешеп, тормыш кордылар”. Әнә шулай итеп, танышуларына ун ел тулганда, 1934 елда гына өйләнешәләр Луиза белән Хәсән. 
Аларның бик матур яшәүләре билгеле. Бер-берсенә олы ихтирам, ягымлы мөнәсәбәт, эшләренә хөрмәт белән карау кебек сыйфатлары белән күпләр өчен үрнәк булганнар. Берсен-берсе кадерләп торганнар алар. Габделхак Кудашев, шагыйрь белән аралашып яшәгән кеше буларак, Хәсән Туфан турында менә ниләр язып калдырган: “Хәсән ага гаилә мәсьәләсенә дусты Һади Такташ кебек үк, бик җитди карый. Командировкалар вакытында, аерым алганда, Мәскәүдән, Хәсән аганың хатынына язган кайбер хатлары сакланып калган. Сагынуларын, юксынуларын ничек сурәтли ул! – безнең заман Мәҗнүненең үз Ләйләсенә язган гыйшык хатлары дип укыйсың”. Бу чорда, 1934 елда, Мәскәүгә язучыларның Беренче бөтенсоюз съездына киткән ире Хәсәнгә язган хатында да Луизаның чын сөю хисләре сизелеп тора. “Туфаным, акыллым минем! Шулкадәр сагындым... Син тиз кайта дип, шатлык тулган йөрәк белән көтәрмен...
...Менә бүген студиянең концерты була. Шунда синең белән бергә буласым килә. Ялгыз гына күңелсез. Беркая йөрмим. “Кармен” операсына барган идем, карап бетермичә кайттым. Тизрәк кайт, бик көтәм, бик сагындым...” Кызганычка каршы, Луизаның башка хатлары сакланмаган. Шушы бер хаттан да аның иренә булган саф хисләренең никадәр тирән булуын күреп була.
1936 елда Хәсән яңадан Мәскәүдә. Кызлары Гөлгенә әле бик кечкенә. Сөекле Луизасы белән сабый баласын бик тә сагына ул. Шул чакта язган хатында Хәсән Туфан хатынына үзенең хисләрен болайрак белдерә: “... Мин синең күбрәк яхшы якларыңны искә алам. Ә синең яхшы якларың бик күп. Алар бар да берәм-берәм күз алдына киләләр. Безнең тормышның матур булуы өчен тырышуларың, шатланып-шатланып йөрүең, миңа авырлык килгән чакларда уртаклашуың, бергә шатлануың, бергә кайгыруың – барысы да, барысы да күз алдыма килеп баса...” (Туфан-Луиза хатларын да Кудашев язмаларында табып була). 
1937 елда язган шигырендә Хәсән Туфан авыр вакытларда үзен кайгыртып һәм канатландырып яшәгән Луизасына рәхмәтле булуын тагын бер кат раслый:

Синең шундый җылы күз карашың

Нурландырды боек җанымны.

Бөгелмәслек, иелмәслек итеп

Күтәрдем мин тагын башымны...

1937 ел. Язучыларны бер-бер артлы кулга алулар һәм алардан халык дошманнары ясау чоры. Каһәрле еллар. Гадел Кутуй, Фатих Кәрим кулга алыналар.Галимҗан Ибраһимов, Садри Җәләл, Кәрим Тинчурин, Фәтхи Борнаш кебекләрне дә читләтеп үтми бу афәт. Хәсән Туфанны Татарстан Язучылар союзыннан чыгаралар. Әсәрләрен басмыйлар, аның иҗатына бер-бер артлы урынсыз тәнкыйть уты яудыралар. Әнә шундый чакта Луизасы аңа терәк тә, аның юатучысы да, кыенлыклар каршында югалып калмаска һәм иҗатын дәвам итәргә рухландыручысы да булган. 
Ни кызганыч, алар нибарысы алты ел гына бергә яшәп калалар. 1940 елда Хәсән Туфанга да чират җитә. Аннан «халык дошманы» ясап, төрмәдә һәм Себер сөргенендә газап чигәргә дучар итәләр. Хатыны Луиза кызы Гөлгенә һәм күкрәк баласы Идегәй белән ялгыз кала. Халык дошманы хатыны булганга, башта аны квартирасыннан, тора-бара эшеннән дә чыгаралар. Тиздән улы Идегәй салкын тиеп авырый башлый. Ашарга такы-токы, акча юк, төрмә белән ике арада чабып йөргән Луизага тагын бер кайгы килә: улы Идегәй вафат була. Менә шул чакта хатыны Луизаның искиткеч түземлелек күрсәтүе, бөтен көчен биреп, төрмәдә ач яткан авыру Хәсәненә булышуы, аны ач үлемнән йолып калуы бу кечкенә генә хатынның олы йөрәкле булуын, ире өчен үләргә дә әзер торуын раслаучы дәлилләрнең иң көчлесе булып тора. 1942 ел. Свияжск лагеренда үз үлемнәрен көтеп, “лагерьның бер башыннан икенче башына күләгә сыман селкенеп” йөрүчеләр арасында Хәсән Туфан да бар. Р. Мостафин Хәсән Туфан турындагы “Иң авыр елларда” исемле язмасында бер гыйбрәтле вакыйганы искә ала: “Туфан ризык тәмен һәм шуның белән бергә тормыш ямен дә югалта. Өлешенә тигән ярты кружка сасы баланданы йотканда әллә аш каба, әллә балчык суы – бер аермасын да сизми... Димәк, аның күп булса бер-ике көн гомере калган. Мондый уйлар Хәсән абыйны борчуга салмый инде, аңа барыбер. Тик бу юлы да әҗәле җитмәгән икән. Комендатурага чакыртып, аңа бер төенчек тапшыралар. Ачып караса – пәрәмәчләр, өчпочмаклар... Хатыны ничек итеп аны Свияжск лагеренда эзләп тапкан да, ничек передачаны тапшыра алган?.. Передачалар атна саен кабатлана... хатыны аңа тәмледән-тәмле ризыклар җибәреп тора.” Әнә шулай итеп, ул тернәкләнеп китә.

Репрессияләнгән язучы Гарәфи Хәсәновның “Язмышлар уртаклыгы” исемле истәлегендә дә без шундыйрак нәрсәләрне күрәбез. Ул көннәрдән бер көнне Хәсән Туфанның хатыны Луизадан бер-ике телем юка арыш икмәге белән “бер аш кашыгы чамасы кибеп беткән вак-вак балык уылдыгы” алуын искә ала. “Ләкин бу вакытта Луиза апаның халык дошманы булып саналган иреннән ваз кичмәгәне өчен эштән куылуы, үзенең канын тапшыру бәрабәренә кызын туйдыруын, хәтта ара-тирә Хәсән абыйга да өлеш чыгаруын башына да китермәгәндер...” – дип яза ул истәлекләрендә. Никадәр фидакарьлек, сөекле кешесен ярату, аның исәнлеге өчен көрәшү – болар бар да олы йөрәкле һәм чын-чынлап ярата белә торган кешеләргә хас сыйфатлар түгелмени?! 
Күпмедер вакыттан соң кайбер дуслары ярдәмендә Луиза Салиәскәрова театр техникумында эшли башлый. Булачак артист Габдулла Шәрифҗанов үзен кемнәр укытуы турында: “Бер үк вакытта тавыш, сәхнә рече буенча – Луиза Салиәскәрова... керә иде, “ – дип искә ала. (Театр белгече Дания Гыймранова истәлекләреннән алынды.) Акча аз, булганын Хәсәне өчен тота Луиза. Хәтта Туфанны еракка җибәргәч тә, ул бер ел буе передачалар ташый. Төрмә сакчылары аңа иренең монда юклыгын сиздермичә, үзләре ашап яталар. Ашарга башка нәрсә булмагач, якын танышларыннан бәрәңге сатып ала торган була. Бәрәңгесен иренә илтеп, үзе бәрәңге кабыгы белән туенып тора. Болай да очын-очка көчкә ялгап барган Луиза озын толымнарын сата. Толым саткан акчага байтак яшәп торалар. Бу да бетә. Аннан соң ул кемнәндер кан сатып акча табып булганын белеп ала. Шулай итеп, Луиза, Хәсәнен саклап калу өчен, үз-үзен кызганмаган: канын сатып яши башлаган. Болар, әлбәттә, аның сәламәтлеген бик кашаткан, тик ул чыдаган, Хәсәненең сөргеннән кайтуын көткән. Ирләре артыннан сөргенгә киткән декабрист хатыннары турында авыз тутырып сөйләргә яратабыз. Баксаң, алар берсе дә гади татар хатыны кичергән газапларны күрмәгән ләбаса. Үзе һәм баласы ярым ач хәлендә булганда да, ирен саклап кала алган бу изге зат турында күпме кеше белә дә, күпме тапкырлар хөрмәтләп искә алына микән? Әле ярый Хәсән ага үзенең сөекле хатынына булган мәңгелек мәхәббәтен җырларына салып калдыра алган. Нәкъ әнә шул җырларда без аның йөрәк ярасының тирәнлеген дә, мәхәббәтенең кабатланмас гүзәллеген һәм бөеклеген дә сизә алабыз.

16 ел читтә яшәп, аннан соң акланып Казанга кайтканда, сөекле Луизасы инде исән булмый. Авыр тормышта ачлы-туклы яшәү, Хәсән төрмәдә чакта сабые Идегәйнең үлеп китүе, аннан да бигрәк “халык дошманы” хатыны исемен күтәреп яшәү аның сәламәтлеген бик нык какшата. 1955 елда Луиза Салиәскәрова вафат була.
Хәсән Туфан сөеклесен югалтуны бик авыр кичерә. Ул сөргеннән кайткач, барын да: хатынының эштән куылуын, квартирадан квартирага күчеп йөрүен дә, ачлы-туклы яшәвен, канын сатып, тормышының очын очка ялгап баруын да белә. Аннан калган ридикюльдә квартира һ. б. тормыш кирәк-яраклары өчен түләү кәгазьләре, донорлык квитанцияләре – болар бар да Луизаның ничек яшәвен күз алдына китерергә ярдәм итәләр. Әйе, яраткан, бик яраткан аны сөеклесе. Аның бу чакта ниләр кичерүен “Тамчылар ни диләр?” шигыре ачыктан-ачык сөйли.
Сандыгыңда ята

Синнән калган,

Белешмәләр салган ридикюль;

Миннән сиңа – гомер юлдашыма

Иң беренче бүләк иде ул.

Ридикюльдә калган белешмәләр…

Алардагы кайбер билгеләр

Тормышыңның соңгы хәбәрләрен

Бүген миңа сөйләп бирделәр…

Һәркайсында тамчы-тамчы эзләр,

Алар нинди тамчылар икән?

Болыттанмы алар,

Әллә синең

Керфекләрдән тамдылар микән?..

Тәрәзәңә “Җилләр” бәрелгәннәр

“Сагынма!” – дип, янап киткәннәр…

Күнмәгәнсең… Эштән сөрелгәнсең…

Еллар сине донор иткәннәр…
Посылкалар белән ярдәм иттең:

– Без бит илдә… өйдә бит… – дидең.

Ә ул ярдәм –

Каныңа алыштырган

Паекларың икән бит синең…

Алдарсың дип уйлый идеммени? –

Ә син мине алдагансың ич:

Өзелер хәлгә җиткән гомеремне син

Җаның белән ялгагансың ич!

Өзгәләнгән җанын кая куярга белмәгән әдип шул рәвешле хатынына үпкә катыш рәхмәтен белдерә. Ул аның вакытсыз кабергә кереп ятуына риза түгел. Олы йөрәкле хатынының ни өчен шулай эшләвен күңеле белән аңласа да, йөрәге моны бик авырлык белән кичерә.

Хәсән Туфанның юлында аңа яр булырдай хатын-кызлар очраса да, ул бүтән өйләнми, сөекле Луизасына тугрылыклы булып кала. “Кайсыгызның кулы җылы? ”, “Әйткән идең”, “Тургай нигә эндәшми?” һ. б. шигырьләрендә ул үзенең хатынына булган мәңгелек сөю хисләрен белдерә. Аларда шагыйрьнең ачы хәсрәте дә чагыла, үзләрен шушы хәлгә җиткергән җәмгыятькә үпкә дә сизелеп тора.
Мәхәббәт. Нинди генә сынауларга дучар ителсә дә, чын сөю мәңгелек булып кала. Туфан һәм Луиза мәхәббәте дә шомырт чәчкәседәй саф сөю үрнәге булып тора.

